
Diolch am eich gohebiaeth ddiweddar ymhellach i’r cyfarfod gydag Arweinyddion ar 7 
Mawrth a Diweddariad ar y Cynllun Twf.

Ar hyn o bryd, mae fy swyddogion yn adolygu, ar draws y llywodraeth, Achosion Busnes 
diwygiedig Cynllun Twf Gogledd Cymru a gyflwynwyd ddiwedd Mawrth, ynghyd â’r cynllun 
gweithredu, a byddwn yn darparu adborth yn ystod mis Mai. Deallaf, yn y cyfamser, fod 
trafodaethau’n parhau rhwng swyddogion y Bwrdd Uchelgais, Llywodraeth y DU a 
Llywodraeth Cymru er mwyn cael eglurder a thystiolaeth i gefnogi’r cynllun.

Mewn egwyddor, rwy’n gefnogol o ddull gweithredu graddol ar gyfer y cynllun er mwyn 
caniatáu iddo ymateb i newidiadau i’r economi, neu i dechnoleg, yn y dyfodol. Fodd bynnag, 
wrth fabwysiadu ymagwedd ddeublyg, mae’n bwysig i hyn gael ei danategu gan dystiolaeth 
feintiol a’i gefnogi gan fusnesau yn y rhanbarth. Hoffwn weld y dystiolaeth galed sydd wedi 
arwain at ddewis y prosiectau cam un, a’r farn gyfatebol gan fusnesau ynghylch y prosiectau 
hyn. Deallaf fod fy swyddogion eisoes wedi cwestiynu’r ffaith nad yw’r Ganolfan Ragoriaeth 
Niwclear wedi’i chynnwys yng ngham un, o gofio ei bod yn cyd-fynd â phrosiect 
Trawsfynydd yn benodol.

Mae’r sesiwn ddeuddydd o hyfforddiant sy’n cael ei threfnu gan Lywodraeth Cymru, ym mis 
Mai, yn gyfle i arweinwyr Cynllun Twf Gogledd Cymru i glywed gan Drysorlys Llywodraeth y 
DU a Thrysorlys Llywodraeth Cymru ar fanylder a phwysigrwydd y fethodoleg Busnes Pum 
Achos, ond bydd hefyd yn rhoi cyfle i arweinwyr prosiectau a rhaglenni i edrych ar sut ellir 
defnyddio’r dull hwn yn ymarferol gyda Chynllun Twf Gogledd Cymru a’r hyblygrwydd y gall 
gynnig.

Ymhellach, rwy’n ymroddedig i sefydlu strwythur llywodraethu ymatebol, cymesur ac 
effeithiol i gefnogi cyflawni Cynllun Twf Gogledd Cymru. I’r perwyl hwn, rwyf wedi gofyn i 
Wendy Boddington, Pennaeth Cyflawni Rhanbarthol, sy’n adrodd i’r Prif Swyddog 
Rhanbarthol, Gwen Roberts, i weithio gyda’r Bwrdd Uchelgais Economaidd a swyddogion 
Llywodraeth y DU i ddatblygu’r prosesau angenrheidiol a gweithio tuag at gytuno ar 
Benawdau’r Telerau cyn gwyliau’r haf.

Fel y nodwyd yn fy ymateb i chi fel Cadeirydd Panel Arweinyddion y Gogledd dyddiedig 15 
Ebrill, rwy’n cydnabod yn llawn rôl y Bwrdd Uchelgais fel y corff atebol ar gyfer y Cynllun 
Twf. Mae ein perthynas a’n cydweithio parhaus yn helpu i gryfhau’r Cynllun Twf a’n hagenda 
rhanbartholi a fydd yn gorwedd law yn llaw â’i gilydd.

